
Inatsisartut Suleriaasianni § 37 naapertorlugu Naalakkersuisunut apeqqut imaattoq matumuuna 

saqqummiuppara:

Naalakkersuisunut apeqqut:

1. Naalakkersuisut pilersaaruteqarnerlutik imigassamik nioqquteqaqqusinnginnermik 

atorunnaarsitsinissamut sumiiffinni ukunani: Qaanaaq, Ittoqqortoormiit, Tasiilaq 

aamma nunaqarfinni eqqaaniittuni? 

2. Taamaanngippat, taava Naalakkersuisut sumiiffinni pineqartuni imigassamik ator-

nerluinermik pinaveersaartitsiarlutik sunik pilersaaruteqarpat? 

(Inatsisartuni ilaasortaq Justus Hansen, Demokraatit)

Tunngavilersuut:

Illoqarfinni  qulaani  taaneqartuni  ukiorpassuanngortuni  ileqquuvoq,  inuit  ajornartorsiulersullu 

imigassamik matusisarneq. Taamatut periuseqarneq tupinnanngitsumik oqallisaasaqaaq, taamaat-

tumik  paasissallugu  kissaatigaara,  imigassamik  ajornartorsiuteqarnermut  taamatut  aaqqeeriaa-

seqarneq Naalakkersuisut allanngortinniarneraat?

Taamatut periuseqarneq qularnanngilaq iluaqusiisarsimassaaq, politiit  naapertorlugit matusineq 

pinerluttarnerup annikillineranik kinguneqartarmat, assersuutigalugu Tasiilami imigassamik ni-

oqquteqaqqusiunnaarnerup kingorna persuttaanerit ikilipput, kinguaassiutitigut pinngitsaaliinerit 

inuarnerillu ikilipput ukiuni marlunngortuni imigassamik nioqquteqaqqusinnginnerup nalaani.

Illoqarfinnili allani aamma inuttut ajornartorsiortoqarpoq imigassamik pissuteqartumik, illoqar-

finnili taakkunani imigassaq matuneqarneq ajorpoq. Tamanna avinngarusimasuni innuttaasunik 

immikkoortitsineruvoq. 

Apeqqutit akeqquneqarput ullut suliffiit naliginnaasut qulit iluanni.


